
                                                                               Broj:    01 – 022 – ____ / 07 
                                                                                                Srebrenica, 23 Juni, 2007.god. 

 
Polazeći od pravosnažne presude Međunarodnog suda pravde od 26. februara 2007.godine u slučaju Bosna i 
Hercegovina  protiv  Srbije  i  Crne  Gore,  mi,  odbornici  Skupštine  Opštine  Srebrenica,  opredjeljeni  protiv 
diskriminacije  po  bilo  kom  osnovu,  za  vladavinu  prava  i    uklanjanje  posljedica  genocida,  poštivajući 
Konvenciju  o  sprečavanju  i  kažnjavanju  zločina  genocida,  poštivajući  Evropsku  Povelju  o  lokalnoj 
samoupravi,  poštivajući  Povelju  UN‐a,  sa  zahtjevom  za  izvršenje  pravosnažnih  presuda Međunarodnog 
krivičnog suda za bivšu Jugoslaviju (ICTY) i Međunarodnog suda pravde (ICJ) od 26. februara 2007.godine u 
slučaju Bosna i Hercegovina protiv Srbije i Crne Gore, te predstavljajući narod nad kojim je počinjen genocid, 
na sjednici Skupštine Opštine Srebrenica, održanoj u Srebrenici 23. juna 2007. godine,  donosimo slijedeću 
 

O D L U K U 
O vraćanju Opštine Srebrenica pod isključivu jurisdikciju države Bosne i 
Hercegovine kakvu je Opština Srebrenica  imala prije agresije i genocida. 
 
Međunarodni sud pravde  je 26. februara 2007. godine svojom pravosnažnom presudom u slučaju 
Bosna i Hercegovina protiv Srbije i Crne Gore presudio: „Da je Srbija prekršila obavezu da spriječi 
genocid  na  što  je  bila  obavezna  na  osnovu  Konvencije  o  sprečavanju  i  kažnjavanju  zločina 
genocida, koji se odnosi na genocid počinjen u Srebrenici u julu 1995. godine.”  Sud je potvrdio da 
su  genocid  u  Srebrenici,  što  uključuje  i  bošnjačko  stanovništvo  cjelokupne  istočne  Bosne  i 
Hercegovine  (Podrinja),   počinile  vlasti  i  institucije  „Republike  Srpske”, posebno Vojska  (VRS)  i 
Policija (MUP) „Republike Srpske” i da je Srbija imala obavezu da to spriječi.  Podnošenje tužbe za 
genocid 1993.godine prethodi svim naknadnim ustavno‐pravnim promjenama za državu Bosnu  i 
Hercegovinu,  a  samim  tim  i  za  Opštinu  Srebrenica.    Presuda Međunarodnog  suda  pravde  je 
nadređena svim političkim rješenjima koja se danas nude žrtvama genocida uključujući  i Aneks 4 
Dejtonskog sporazuma. 
 
Stoga,  Skupština  Opštine  Srebrenica,  predstavljajući  narod  nad  kojim  je  počinjen 
genocid, pozivajući se na pravosnažnu  presudu Međunarodnog suda pravde i koristeći 
pravno načelo   RESTITUTIO  IN  INTEGRUM  (vraćanje u originalno  stanje) utemeljeno 
na  imperativnim  normama Međunarodnog  prava  JUS  COGENS,  donosi  odluku:   DA 
DANOM  DONOŠENJA  OVE  ODLUKE,  OPŠTINA  SREBRENICA  VIŠE  NIJE  POD 
USTAVNOM,  PRAVNOM,  POLITIČKOM  I  TERITORIJALNOM  JURISDIKCIJOM 
ENTITETA „REPUBLIKA SRPSKA”.   Ovom odlukom Opština Srebrenica se vraća pod 
isključivu jurisdikciju ustavnog i pravnog sistema države Bosne i Hercegovine kakvu je 
Opština Srebrenica imala prije agresije i genocida. 

Ovom  odlukom,  Opština  Srebrenica  i  građani  Srebrenice  će  biti  pod  isključivom 
jurisdikcijom države Bosne i Hercegovine i koristiće zastavu i obilježja države Bosne i 
Hercegovine.   Opština Srebrenica ostaje  teritorijalni dio države Bosne  i Hercegovine u 
statusu van jurisdikcije genocidnog entiteta „Republika Srpska”.  Opština Srebrenica će  
u  buduće  primjenjivati    isključivo  zakone  države  Bosne  i Hercegovine,  koji  nisu  u 
suprotnosti  sa  principima  teritorijalne  i  pravne  pozicije  Opštine  Srebrenica  prije 
agresije i genocida. 
 
Od početka agresije na Republiku Bosnu  i Hercegovinu u aprilu 1992. godine, do  februara 1993. 
godine  legalne  odbrambene  snage  Republike  Bosne  i  Hercegovine  u  Srebrenici  su  uspješno 
odolijevale agresiji iz Srbije i Crne Gore (krnje Jugoslavije).   Po podacima sa kojim raspolažemo u 
tom periodu  je  oko  1.800  stanovnika,  većinom  civila, ubijeno  kroz pokušaje  genocida  i  etničkog 
čišćenja. Poslije velike ofanzive koju su vodili tri korpusa Jugoslovenske vojske iz Srbije početkom 
marta  1993.  godine,  u  Srebrenicu  su  stigle  snage UNPROFOR‐a.    Vijeće  sigurnosti Ujedinjenih 
nacija  je u aprilu 1993.godine usvojilo  rezoluciju S/RES/819 kojom  je uspostavljena UN Zaštićena 
zona Srebrenica i potpisan je sporazumom o demilitarizaciji.  Nažalost, demilitarizacija je praktično 
značila samo razoružavanje branitelja Srebrenice, a ne i agresorskih snaga.  
 
Direktan  rezultat  razoružavanja  Srebrenice  je  da  je  u  julu  1995.  godine  UN  Zaštićena  zona 
Srebrenica  postala  najveće  stratište  u  Evropi  poslije  Drugog  svjetskog  rata,  gdje  je  oko  8.500 
muškaraca, žena i djece bilo brutalno ubijeno. 
 
Prema Povelji Ujedinjenih nacija, Ujedinjene nacije su bile dužne da zaštite svoju članicu Republiku 
Bosnu  i Hercegovinu od agresije  i genocida, a ne da „nagrade” počinitelje agresije  i genocida  sa 
teritorijom nacije žrtve agresije i genocida. 
 
U Srebrenici je počinjen genocid, na čijim temeljima je nastala „Republika Srpska”.  Na 
osnovu  Konvencije  o  sprečavanju  i  kažnjavanju  zločina  genocida,  ništa  ne  može 
opravdati pa ni „Dejtonski Ustav“ kao „pravni osnov”, svrstavanje Opštine Srebrenica 
pod jurisdikciju genocidnog entiteta „Republika Srpska”.   
 
Nakon genocida u Srebrenici, Opština Srebrenica  je nezakonito  (genocidom)  izuzeta  iz 
jurisdikcije Republike Bosne i Hercegovine, i kao takva je nezakonito priključena pod 
jurisdikciju genocidnog entiteta „Republika Srpska”.   Stoga, ne postoji nikakav pravni 
osnov  ni  po međunarodnom,    ni  po  ugovornom  pravu  kojim  bi  se  izuzimanje  jedne 
lokalne samouprave mimo volje njenih građana moglo smatrati zakonitim.  U Srebrenici 
je  slobodna  volja  građana  onemogućena  genocidom.    To  nas  obavezuje  da  vratimo 
Opštinu Srebrenica u ustavni, pravni  i  teritorijalni položaj koji  je Opština Srebrenica 
imala prije agrsije i genocida. 

Cilj genocida je bio da Opština Srebrenica postane ustavni, pravni  i teritorijalni dio genocidne 
„Republike Srpske”.  Pravo i pravda u slučaju Srebrenice će biti zadovoljeni samo ako se krivcu 
oduzme cilj zbog kojeg je izvršio genocid.  Po međunarodnom, a i po domaćem pravu nešto što 
je oduzeto nezakonito a pogotovo genocidom ne može se priznati kao legalno. 
 
Dejtonskim sporazumom je vlast nad žrtvom genocida (Opština Srebrenica)  je nezakonito stavljena 
u ruke onih koji su i počinili genocid.  Skupština Opštine Srebrenica, kao legalan organ vlasti, ima 
legitimni stav da  je ovakvo stanje neprihvatljivo  jer bi  to značilo  legaliziranje genocida od strane 
same žrtve.   
 
Bilo kakav pritisak ili pokušaj navikavanja žrtve da prihvati stanje uspostavljeno genocidom je čin 
genocida (Simon Wiesenthal). 
 
Trenutno  stanje u Srebrenici nije ništa drugo, nego nastavak prije 12 godina započete 
legalizacije  počinjenog,  a  sada  i  potvrđenog  genocida  od  strane Međunarodnog  suda 
pravde.   Stoga, od    23.  Juna  2007.godine, Opština Srebrenica nije više pod ustavnom, 
pravnom,  teritorijalnom  i  političkom  jurisdikcijom  genocidnog  entiteta  „Republika 
Srpska“.   Opština Srebrenica će u buduće poštivati isključivo zakonske propise države 
Bosne  i Hercegovine  u  svim  njenim  nadležnostima.    U  svim  ostalim  nadležnostima 
Opština Srebrenica će na osnovu  ove Odluke kao demokratskog izraza legitimne volje 
donesene  na  legalan  način,  usvajati  zakonske  propise  samostalno,  a  koji  će  biti 
konzistentni  sa  međunarodnim  pravom  i  koji  će  obezbjediti  potpune  principe 
ravnopravnosti  svih  građana  Srebrenice,  bez  obzira  na  eničku,  vjersku  i  političku 
pripadnost.   
 
Do  donošenja  novog  Ustava  Bosne  i  Hercegovine  sve  nadležnosti  koje  sada  nisu 
sadržane  na  nivou  države  a  u  domenu  su  lokalne  samouprave,  biće  ostvarivane  po 
principu pravnih osnova nadređenih domaćem zakonodavstvu kao što su Povelja UN‐a i 
pridružene  joj konvencije, a ne odluke paralelnih, dogovornih,  ratnih  i ostalih ad hoc  
institucija  i pojedinaca zasnovanih na osporivim  i osporenim pravnim osnovama.   Za 
ostvarivanje svojih prava, utemeljenih na imperativnim normama međunarodnog prava 
(jus  cogens),  Opštini  Srebrenica  ne  treba  saglasnost  institucija  koje  su  osuđene  za 
genocid niti drugih institucija čiji je mandat ili legitimitet izveden iz bilo kojeg ugovora 
pa ni Dejtonskog. 
 
Srebrenica, 23 Juni, 2007.godine                                                        

                                                                                                 Pedsjednik  /  Potpredsjednik    
                                                                                                                         Skupštine Opštine Srebrenica                           

